
ᑐᓴᒐᒃᓴᖅ 
 

ᒪᓕᒐᓕᐅᕐᕕᖕᒥ ᑲᑎᒪᕕᒡᔪᐊᖅᑎᓪᓗᒋᑦ ᑕᓚᕖᓴᒃᑰᖅᑎᑕᐅᖃᑦᑕᕐᓂᖏᑦ 
ᐲᖅᑕᐅᕗᑦ ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᒃᑯᖏᓐᓄᑦ 

 
ᐃᖃᓗᐃᑦ, ᓄᓇᕗᑦ (ᓄᕕᐱᕆ 8, 2005) ᓄᓇᕗᑦ ᒪᓕᒐᓕᐅᕐᕕᐊ ᑲᑎᒪᕕᒡᔪᐊᕐᓂᖃᓕᕐᒥᒃᐸᑕ ᓄᓇᖃᖅᑳᖅᓯᒪᔪᑦ 
ᑕᓚᕖᓴᓕᕆᔨᒃᑯᖏᑦᑎᒍᑦ ᓴᖅᑭᔮᖅᑎᑕᐅᔾᔮᓐᖏᑦᑐᑦ. 
 
ᒫᓐᓇᕈᓘᓚᐅᖅᑐᖅ ᐊᑐᐊᒐᖓᑦ ᐊᓯᔾᔨᖅᑕᐅᖕᒪᑦ, ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᒃᑯᖏᑦ ᓄᒃᑎᖅᓯᓚᐅᖅᑐᑦ ᑕᒪᕐᒥᒃ 
ᐱᖓᓱᓂᒃ ᐅᑭᐅᖅᑕᖅᑐᒥ ᒪᓕᒐᓕᐅᕐᕖᑦ ᓴᖅᑭᔮᖅᑎᑕᐅᖃᑦᑕᕐᓂᖏᓐᓂᒃ, ᓴᖅᑭᔮᖅᑎᑕᐅᖃᑦᑕᓚᐅᕋᓗᐊᕐᒪᑕ 7-ᒥ 
ᐅᓐᓄᒃᑯᑦ 11-ᒧᐊᕋᓱᖕᓂᖓᓄᑦ, ᕿᑭᖅᑖᓘᑉ ᓯᕿᓐᖑᔭᖓ ᒪᓕᒃᖢᒍ.  
 
ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᖏᑦ ᓇᓗᓇᐃᖅᓯᓯᒪᓕᖅᑐᑦ ᓴᖅᑭᔮᖅᑎᑦᑎᖃᑦᑕᖔᕐᓂᐊᕐᓂᕐᒥᖕᓂᒃ ᑕᕐᕆᔭᐅᑎᓂᒃ 
ᐊᒻᒪᓗ ᐊᓯᖏᓐᓂᒃ ᑭᐱᓐᖑᐃᔭᐅᑎᓂᒃ. 
 
ᐊᑐᖃᑦᑕᓚᐅᖅᓯᒪᔭᑦᑎᓐᓂ ᓄᓇᕗᑦ ᒪᓕᒐᓕᐅᖅᑏᑦ ᑲᑎᒪᕕᒡᔪᐊᕐᓂᖓᑦ ᓴᖅᑭᔮᖅᑎᑕᐅᖃᑦᑕᓚᐅᖅᑐᖅ 8-ᒥ ᐅᓐᓄᒃᑯᑦ 
10-ᒧᐊᕋᓱᖕᓂᖓᓄᑦ, ᓇᒡᒐᔾᔭᒥ ᑎᓴᒻᒥᕐᒧᑦ, ᐊᒻᒪᓗ 7-ᒥ ᐅᓐᓄᒃᑯᑦ 9-ᒧᐊᕋᓱᖕᓂᖓᓄᑦ ᑕᓪᓕᒥᕐᒥ, ᕿᑭᖅᑖᓘᑉ 
ᓯᕿᕐᖑᔭᖓ ᒪᓕᒃᖢᒍ.  ᐊᖏᖃᑎᒌᖕᓃᑦ ᐋᖅᑭᒋᐊᖅᑕᐅᓯᒪᔪᑦ ᒪᓕᒃᖢᒋᑦ, ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᖏᑦ 
ᓄᓇᕗᒻᒥ ᒪᓕᒐᓕᐅᖅᑏᑦ ᑲᑎᒪᕕᒡᔪᐊᕐᓂᖏᓐᓂᒃ ᓴᖅᑭᔮᖅᑎᑦᑎᖃᑦᑕᖔᕈᒪᓕᓚᐅᖅᑐᑦ 4-ᒥ ᐅᓐᓄᓴᒃᑯᑦ 6-
ᒧᐊᕋᓱᖕᓂᖓᓄᑦ, ᕿᑭᖅᑖᓘᑉ ᓯᕿᕐᖑᔭᖓ ᒪᓕᒡᓗᒍ. 
 
"ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᖏᑦᑕ ᐋᖅᑭᒃᓱᖅᓯᒪᔭᖏᑦ ᐊᑐᕐᓂᖃᔾᔮᓐᖏᑦᑎᐊᖅᑐᖅ ᐅᕙᑦᑎᓐᓄᑦ, ᓄᓇᕗᒻᒥ 
ᐱᖓᓱᓂᒃ ᓯᕿᕐᖑᔭᖃᕐᓂᕗᑦ ᐱᔾᔪᑎᒋᓪᓗᒍ," ᑕᐃᒪᓐᓇ ᐅᖃᓚᐅᖅᑐᖅ ᒪᓕᒐᓕᐅᕐᕕᐅᑉ ᐅᖃᖅᑎᖓᑦ ᔫᐱ ᓄᑕᕋᖅ.  
"ᒪᓕᒐᓕᐅᖅᑏᑦ ᑲᑎᒪᕕᒡᔪᐊᕐᓂᖃᖅᑎᓪᓗᒋᑦ ᓄᓇᕗᒻᒥᐅᓄᑦ ᐅᓄᕐᓂᖅᐹᓄᑦ ᓴᖅᑭᔮᖅᑎᑦᑎᓇᓱᖃᑦᑕᖅᑐᒍᑦ, 
ᑕᐃᒪᐃᑦᑐᓐᓇᔾᔮᓐᖏᖢᑕᓗ 3 ᐊᒻᒪᓗ 5 ᐊᑯᓐᓂᖓᓂ ᓴᖅᑭᔮᖅᑎᑦᑎᒍᑦᑕ ᑭᕙᓪᓕᕐᒥ, ᐊᒻᒪᓗ 2 ᐊᒻᒪᓗ 4 
ᐊᑯᓐᓂᖓᓂ ᕿᑎᕐᒥᐅᓂ." 
 
ᓄᓇᕗᑦ, ᓄᓇᑦᓯᐊᑉ ᐊᒻᒪᓗ ᔫᑳᓐ ᒪᓕᒐᓕᐅᕐᕕᖏᑦ ᐃᖅᑲᓇᐃᔭᖃᑎᒌᒃᑐᑦ ᐊᒻᒪᓗ ᑲᑐᔾᔨᓗᑎᒃ ᑎᑎᕋᕐᓂᐊᖅᖢᑎᒃ 
ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᖏᑦᑕ ᑲᑎᒪᔨᖏᓐᓄᑦ ᐊᒻᒪᓗ ᑲᓇᑕᒥ ᓈᓚᐅᑎᓄᑦ-ᑕᓚᕖᓴᓕᕆᓂᒃᒧᓪᓗ 
ᑐᓴᐅᒪᔾᔪᑎᓕᕆᓂᕐᒧᓪᓗ ᑲᑎᒪᔨᖏᓐᓄᑦ ᑕᒪᓐᓇ ᐱᔾᔪᑎᒋᓗᒍ. 
 
ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦᑕ ᐃᒃᓯᕙᐅᑕᖓᑦ ᓕᕙᐃ ᐹᓇᐹᓯ ᐃᒪᐃᓕᓚᐅᖅᑐᖅ, "ᒫᓐᓇᕈᓘᓚᐅᖅᑐᖅ ᓰᐲᓰᒃᑯᑦ 
ᓄᖅᑲᖓᑎᓪᓗᒋᑦ ᐃᓄᓕᒫᓂᑦ ᑐᓴᖅᑎᑕᐅᓚᐅᖅᑐᒍᑦ ᓄᓇᕗᒻᒥᐅᑦ ᑕᑯᓐᓇᖃᑦᑕᕈᒪᓂᖏᓐᓂᒃ ᐅᖃᐅᓯᕐᖓᐅᑎᒥᖕᓂᒃ 
ᐊᑐᖅᑐᓂᒃ.  ᒪᓕᒐᓕᐅᖅᑏᑦ ᑲᑎᒪᕕᒡᔪᐊᕐᓂᖃᖅᑎᓪᓗᒋᑦ ᓴᖅᑭᔮᖅᑎᑦᑎᖃᑦᑕᓚᐅᖅᑐᒍᑦ ᐃᓄᒃᑎᑑᖅᑐᓂᒃ, 
ᐃᓄᐃᓐᓇᖅᑑᖅᑐᓂᒃ ᐊᒻᒪᓗ ᖃᓪᓗᓈᑎᑑᖅᑐᓂᒃ, ᑕᐃᒪᐃᓕᖓᓪᓗᑕᓗ ᓄᓇᕗᒻᒥᐅᑦ 
ᑐᓴᐅᒪᑎᑦᑎᐊᕈᓐᓇᖃᑦᑕᓚᐅᖅᑕᕗᑦ ᐱᑐᒃᓯᒪᑎᖢᑎᒃᑯᓪᓗ.  ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᖏᑦᑕ ᐸᕐᓇᐅᓯᐊᕆᔭᖓ 

ᐊᑐᕈᑦᑎᒃᑯᑦ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ ᐊᑐᖅᑐᑦ ᐊᑲᐅᓈᖅᓯᒪᔾᔮᕈᓐᓃᖅᑐᑦ ᑕᑯᓐᓇᓐᖏᑦᑐᐃᓐᓇᐸᓘᑎᓪᓗᒋᑦ 
ᓴᖅᑭᔮᖅᑎᑕᐅᖃᑦᑕᕈᒪᓂᕗᑦ ᐱᔾᔪᑎᒋᓪᓗᒍ."  
 
ᓄᓇᕗᑦ ᒪᓕᒐᓕᐅᕐᕕᖓ ᓄᓇᕗᒻᒥᐅᓂᒃ ᐊᔭᐅᕆᔪᑦ ᐅᖃᐱᓗᖁᓪᓗᒋᑦ ᓄᓇᖃᖅᑳᖅᓯᒪᔪᑦ ᑕᓚᕖᓴᓕᕆᔨᖏᓐᓄᑦ, 
ᖃᕆᓴᐅᔭᒃᑯᑦ ᑐᕌᕈᑖ http://www.aptn.ca  ᐊᒻᒪᓗ "Contact Us"-ᒧᑦ ᐱᑐᒡᓗᒍ. 
 
ᓄᓇᕗᒻᒥ ᑐᒡᓕᐊᓂ ᒪᓕᒐᓕᐅᖅᑏᑦ ᐱᖓᔪᖓᓐᓂ ᑲᑎᒪᕕᒡᔪᐊᕐᓂᖃᓯᒋᐊᕐᓂᐊᖅᑐᑦ ᐃᖃᓗᖕᓂ ᐊᐃᑉᐱᐅᓕᖅᐸᑦ, 
ᓄᕕᐱᕆ 15, 2005-ᒥ, 1:30-ᒧᐊᖅᐸᑦ ᐅᓐᓄᓴᒃᑯᑦ.  ᐃᖃᓗᖕᒥᐅᑕᐃᑦ ᑲᑎᒪᕕᒡᔪᐊᕐᓂᖅᑕᖃᓕᖅᐸᑦ 
ᓴᖅᑭᔮᑲᐅᑎᒋᔪᓂᒃ ᑕᑯᓐᓇᕈᓐᓇᖅᑐᑦ ᑕᓚᕖᓴᒃᑯᑦ 33-ᑯᑦ ᐊᒻᒪᓗ FM ᓈᓚᐅᑎᖏᑦᑎᒍᑦ, ᓇᓗᓇᐃᒃᑯᑖ 94.9 ᐊᒻᒪᓗ 
93.7. 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᑑᓂ ᕉᔅ 
ᑐᓴᐅᒪᔾᔪᑎᓕᕆᔨ 
ᐅᖄᓚᐅᑖ: (867) 975-5106 
ᓱᒃᑲᔪᒃᑰᕈᑖ: (867) 975-5190 
ᖃᕆᓴᐅᔭᒃᑯᑦ ᑐᕌᕈᑖ: trose@assembly.nu.ca 


